
〈伊誰云恤。惟薛之婦。德良才全。鄰無言聞臧獲以虔推仁撫庶。孩不異憐。凡公是怙。公一本作子夫屬所然髲髢峩峩。髲音被鬄也髢音弟籩豆惟〉

〈嘉。烝嘗賔燕其羞孔多有苾有嚴。神饗斯何。奚仲仲虺。胡祐不遐。奚仲封于薛十二世孫。仲虺爲湯左相。高曾祖考。胡嘏之訛。淑人不居誰任于家。〉

〈書銘告哀。以寘巖阿。〉

獨孤夫人崔氏〈唐栁宗元集唐前楚州司馬河南獨孤公故夫人博陵崔氏誌墓并序夫人諱某博〉

〈陵安平人也。曾祖恭禮國朝駙馬都尉。延齊易三州刺史。封博陵郡男。祖興宗饒州長史考儁亳州臨渙縣丞。夫人少孤。在家以純孝稱。既笄㽵明〉

〈而賢。柔順有識年若干歸于獨孤氏。奉蘋藻供祭祀。事長撫㓜糾合宗族。敬恭而誠孝愛備至。動必由禮。非法度未嘗踐也。生子四人。教之以義方。〉

〈夙夜貞厲。家道以正。娣姒服其義。親戚稱其慈。天不降衷于我大暦八年十一月某日。享年若干殁于壽州。少長行哭。六姻涕泗。傷夫人有宜室之〉

〈美勸義之明。而司命奪其長筭使德與壽反。嗚呼哀哉。明年十一月日。公使長男勣奉夫人之䘮。返葬京師某原先塋之側。禮也。刊石以誌庶德不〉

〈朽。其銘曰。夫人之德。柔明淑慎。從夫以禮。承筐以順。奉若家節。率由彞訓。遐福是期。溘至何迅。謂仁者壽。天實不信。同塵彭殤。歸根大運。于以刊石。〉

〈永播淑聞。〉

崔氏女〈文苑英華穆員撰崔太常長女墓誌銘崔氏。長女名某。先笄之某年。不幸遘癘。未幾丁烈考太常卿。贈吏部尚書〉

〈常山公難。至哀乘之。共迫正氣。以貞元七年秋八月己酉夭於東都。冬十月乙巳元方哀奉尚書從先相國于北邙山以長女祔於尚書之側。嗚呼。〉

〈女之生也。乘高祖博陵王之殊勛。曾祖禮部府君之令望。先。相國之盛業。先尚書之重德。何四葉垂裕。合爲禎祥。與夫惡疾至性。摧之不勝。豈天之〉

〈所助。不能移定命乎。不然者烈祖顯考之德之一有惠也二字恐非純嘏以溢我。我其收之。且施之有年。移之他族。宜乎起家而居有公侯之位。雅〉

〈人所以歌韓姞者疇離之哉。夫内則之美。不傳于外禮也。辱命於其光者。誌卒塟焉。銘曰。崔之九原。實維邙阜。孝女祔先。與天〉


〈地乆。〉

